
Dr Waansinn im Kinderzimmer

S isch jeedes Joor der gliichi Saich
Alli finde s biirewaich

Doch kurz vor Wienacht sinn si doo
Und d Finger loosch denn nit dervoo

Die hirnlos gschteerte Schpiilzyyg Sache
Wo ainzig d Portmonnaie läär mache

Si fluete wie verruggt der Määrt
Und jeede waiss, si sinn nit Wäärt

Doch s liggt im Trend, me mues es ha
Nit dass der Nochber nääbe dra

Das voorhäär het und dermit braalt
Drumm wird s grad kaufft, der Glaini straalt

Äär glatscht vor Fraid in baidi Händ
Gligglig iiber d Schpiilzyyg Schpänd

Und jeedi Mueter wird au waich
Und sait, hejo denn kauf dää Saich

Der Bryys dää macht zwar Kopfzerbräche
D Induschtrii losst dää in d Höchi schtäche

Entwigglet oft z Amerika
Vo iirgend so me Pokema

Und produziert wird – s darf nit koschte
Maischtens denn im fäärne Oschte

Deert wo Kinder statt in d Schuel
Sitze uff em e harte Schtuel

Billigschtwaare produziere
Schtatt sich Wisse aaztreiniere

Kumm dass das denn kaufe kasch
Goot s denn maischtens zimmlig rasch

Die erschte kaufe schnäll die Dinger
Bald hänn s alli in de Finger

Bruuche ka s nit wirglig aine
Ob vo de Grosse oder de Glaine

Wenn s denn bald het jeede Goof
Finde s alli gli denn doof

S landet schnäll im Abfallkiibel
Niemert s nimmt s de Kinder iibel

Ob JOJO oder Pokemann Karte
Uff der näggschti Grimpel muesch kum warte

Wenn der Summer isch verbi
Schtellsch di bald uff d Wienacht ii

Und denn goot s vo vorne los
D Schpiilzyygkaufsucht die isch gross

Dihai und au im Klassezimmer
Liggt das Zyyg, Du froggsch Di immer

Wär sait wämm äär soll das boschte
So ne Schrott wo nur duet koschte

Aber s näggscht Joor isch s verbi
Löön mir das alles aifach si

Wintsched uns e Fasnachtsbatze
Vom Onggle mit der grosse Glatze

D Gotte macht der Glaini froo
Mit me ne neie Piccolo

Und der Babbe dää gheersch brummle
Ok, kriegsch e neii Drummle

Schliesslig sinn mir Wältkultur
Spiile d Märsch nur no in Dur

Mir dien drummle und au pfyffe
Das duet jeedes Kind begriffe

Isch doch scheener und so gail
Gailer als das Schpiilzyyg-Dail

Fasnacht 2018

Wotsch leere pfyffe oder drummle?
Yschrybyge fir Buebe ab dr erschte Klass (7 jährig) fir d Drummel- und

Pfyfferschuel, sinn an de Samschdige 03.03.2018 und 10.03.2018 jewyyls vom  
halber zwai bis am vieri am Nomidaag im Glyggekäller am Luftgässli 5  

bim Banggverein.

Usskunft gitt dr Obmaa: Thomi Reinhard,
079 261 71 02 / thomi.reinhard@bluewin.ch

Unter jungibebbi.ch findsch no me Informatione iber uns!


